Nafarroako Parlamentuko Mahaiak, 2013ko apirilaren 15ean egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Amaya Zarranz Errea andreak aurkezturiko mozioa, zeinaren bidez Nafarroako Gobernua premiatzen baita hitzarmen bat sina dezan Iruñeko, Tuterako eta Lizarrako abokatuen elkargoekin, emakumeentzako laguntza juridikoaren zerbitzua ziurtatze aldera.

2. Nafarroako Parlamentuko Aldizkari Ofizialean argitara dadin agintzea.

3. Mozioa Gizarte Politiketako Batzordean eztabaidatzea eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2013ko apirilaren 15ean

Lehendakaria: Alberto Catalán Higueras

MOZIOAREN TESTUA

Nafarroako Parlamentuko Parlamentu-talde Popularreko foru parlamentari Amaya Zarranz Errea andreak, Legebiltzarreko Erregelamenduan xedatuaren babesean, ondoko mozioa aurkeztu du, Nafarroako Gobernuak urte anitzeko hitzarmen bat sina dezan emakumeentzako laguntza juridikoaren zerbitzua ziurtatzeko.

Emakumeentzako laguntza juridikoaren zerbitzua Nafarroako emakume guztiei zuzenduriko doako zerbitzu bat da, informazioa eta aholkua ematen duena, bai eta lagun-egitea eta laguntza juridikoa ere, bereziki tratu txarren kasuan edo/eta sexu erasoen kasuan.

Urtero, Nafarroako Familiarako eta Berdintasunerako Institutuak hitzarmen bat sinatzen du Iruñeko, Tuterako, Lizarrako eta Tafallako abokatuen elkargoekin, doan emate aldera berehalako laguntza zerbitzua eta aholku juridiko orokorrekoa.

2013ko apirilaren 10ean, ordea, oraindik lortu gabe dago zerbitzu hori 2013an emateko akordioa. Urtea hasi eta handik zenbait hilabetera hitzarmena sinatzearena ez da berria, azken urteotan gauza bera gertatu baita, eta horrek ziurgabetasuna eragiten du, bai zerbitzuaren hartzaileen artean, bai zerbitzua artatzen duten profesionalen artean ere.

Urtero errepikatzen den egoera hori konpontze aldera eta zerbitzuari bere eginkizunak betetzeko aurrekontu-egonkortasuna emate aldera, talde popularrak ondoko erabaki proposamena aurkezten du:

Nafarroako Parlamentuak Nafarroako Gobernua premiatzen du urte anitzeko hitzarmen bat sina dezan, Iruñeko, Tuterako eta Lizarrako abokatuen elkargoen eta Nafarroako Familiarako eta Berdintasunerako Institutuaren artekoa, emakumeentzako laguntza juridikoaren zerbitzua ziurtatze aldera.

Iruñean, 2013ko apirilaren 10ean

Foru parlamentaria: Amaya Zarranz Errea

